
Borgarráð

       

Tillaga um reglur um réttindi og skyldur stjórnenda sem heyra undir borgarstjóra 
Reykjavíkurborgar 

Lagt er til að borgarráð samþykki meðfylgjandi drög að reglum um um réttindi og skyldur 
stjórnenda sem heyra undir borgarstjóra Reykjavíkurborgar.

Greinargerð:

Með erindisbréfi þann 13. febrúar 2019 skipaði þáverandi borgarritari starfshóp sem hafði 
m.a. það hlutverk að endurskoða reglur um réttindi og skyldur stjórnenda hjá 
Reykjavíkurborg. Í tillögum starfshópsins sem fylgdu greinargerð hans frá því í apríl 2019 var 
m.a. lagt til að Reykjavíkurborg takmarki þann hóp stjórnenda sem er undanskilinn rétti til að 
vera í stéttarfélagi við tiltekin hóp stjórnenda hjá Reykjavíkurborg. 
Skýrslu starfshópsins var í framhaldinu vísað til  mannauðs- og starfsumhverfissviðs (MOS) 
til nánari skoðunar og yfirferðar með ósk um að ákvörðunarvald um laun framangreindra 
stjórnenda yrði endurskoðað. MOS lagði til nokkrar breytingar og voru tillögurnar svo 
breyttar sendar til umsagnar hjá stjórn Félags stjórnenda Reykjavíkurborgar (FSR) og 
kjaranefnd Reykjavíkurborgar (KNR). FSR lagði m.a. til að þrátt fyrir gildistöku nýrra reglna 
muni þeir stjórnendur sem heyra nú undir nefndina vera það áfram nema ósk komi fram um 
annað. FSR benti á að margt væri óljóst varðandi það hvað taki við fyrir þá sem kjósi að fara 
undan kjaranefnd og því nauðsynlegt að þeir sem þess óska hafi rúman tíma til að meta kosti 
þess og galla. Í umsögn KNR kom m.a. fram að brýnt væri að reglum um réttindi og skyldur 
stjórnenda hjá Reykjavíkurborg og reglum um KNR yrði breytt með það að leiðarljósi að 
tryggt verði að meginreglan um samningsrétt launþega um kaup og kjör sé virt og undanþágur 
frá henni ekki víðtækari en nauðsyn ber til. 
Á grundvelli þess er að framan greinir liggja nú fyrir uppfærð drög að endurskoðuðum reglum 
með breyttu heiti í samræmi við gildissvið þeirra. Helsta breytingin frá upphaflegu tillögunni 
er sú að í ákvæði til bráðabirgða er nú mælt fyrir um að þrátt fyrir gildistöku reglnanna skuli 
þeir stjórnendur sem heyra nú undir reglur um um réttindi og skyldur stjórnenda hjá 
Reykjavíkurborg og þar með kjaraákvarðanir samkvæmt þeim, heyra undir reglur þær sem hér 
er gerð tillaga um, nema ósk komi fram um annað. Á það þó ekki við um stjórnendur 
Reykjavíkurborgar sem heyra beint undir borgarstjóra í skipuriti borgarinnar. Verði 
mannabreytingar í hlutaðeigandi störfum skal fara um laun og starfskjör eftirmanna 
samkvæmt kjarasamningi. 



Dagur B. Eggertsson

     

Hjálagt:
Reglur um réttindi og skyldur æðstu stjórnenda Reykjavíkurborgar, drög
Breytingartillaga mannauðs- og starfsumhverfissviðs við tillögur um endurskoðun á reglum um réttindi og 
skyldur stjórnenda Rvk, dags. 10. desember 2019. 
Umsögn kjaranefndar Reykjavíkurborgar um drög að nýjum reglum um réttindi og skyldur stjórnenda hjá 
Reykjavíkurborg, dags. 6. nóvember 2020. 
Umsögn stjórnar félags stjórnenda Reykjavíkurborgar dags. í október 2020.



 

 
 
 
 

 
R E G L U R 

um réttindi og skyldur stjórnenda sem heyra undir borgarstjóra Reykjavíkurborgar 
 

 
1. gr. 

Gildissvið 
Reglur þessar gilda um þá stjórnendur hjá Reykjavíkurborg sem heyra beint undir borgarstjóra 
í skipuriti borgarinnar og borgarráð ræður til starfa, sbr. samþykkt nr. 1020/2019, um stjórn 
Reykjavíkurborgar og fundarsköp borgarstjórnar, með síðari breytingum. Auk þess gilda 
reglurnar um formann samninganefndar Reykjavíkurborgar. 
 

2. gr. 
Ráðning í starf 

Borgarráð ræður stjórnendur sbr. 1. gr. í samræmi við ákvæði samþykktar um stjórn 
Reykjavíkurborgar og fundarsköp borgarstjórnar. Um ferli við ráðningar stjórnenda, þ.m.t. efni 
auglýsingar, fer samkvæmt reglum um ráðningar borgarráðs í æðstu stjórnunarstöður hjá 
Reykjavíkurborg. 

Ráðning stjórnanda skal almennt miðast við 5 ára tímabil. Sé reynslutími ekki tilgreindur í 
ráðningarsamningi telst hann vera 3 mánuðir en heimilt er að semja um allt að sex mánaða 
reynslutíma.  

Borgarstjóri undirritar ráðningar- eða erindisbréf stjórnenda þar sem lýst er fyrirmælum, 
umboði og skyldum, samhliða ráðningunni. Í ráðningar- eða erindisbréfi skulu koma fram þær 
upplýsingar sem almennt er skylt að veita við ráðningu, sbr. samkomulag um skyldu 
vinnuveitenda til að ganga frá skriflegum ráðningarsamningum eða skriflegri staðfestingu 
ráðningar við starfsmenn samkvæmt kjarasamningum Reykjavíkurborgar. 

Ef stjórnanda er ekki tilkynnt 6 mánuðum fyrir lok ráðningartímabils að fyrirhugað sé að 
auglýsa starfið að nýju ber að líta svo á að ráðningin sé framlengd til næstu 5 ára.  

Ef stjórnandi er ekki ráðinn að nýju í starfið skal hann halda óbreyttum launakjörum er 
starfinu fylgdi í þrjá mánuði frá því að hann lét af starfinu ef hann hefur gegnt því skemur en 
15 ár, en ella í sex mánuði, enda hafi hann þá ekki hafnað öðru sambærilegu starfi, óháð því 
hvort það er á vegum Reykjavíkurborgar eða annars aðila.  

Taki stjórnandi, er launagreiðslna nýtur skv. 5. mgr., við starfi í þjónustu Reykjavíkurborgar 
eða annars aðila áður en þriggja eða sex mánaða tíminn er liðinn skulu launagreiðslur 
samkvæmt þessari grein falla niður ef laun er nýja starfinu fylgja eru jöfn eða hærri en þau er 
hann naut í fyrra starfi. Ef launin í nýja starfinu eru lægri skal greiða honum launamismuninn 
til loka þriggja eða sex mánaða tímabilsins.  
 
  



 

3. gr. 
Laun og önnur starfskjör 

Kjaranefnd, sem starfar í umboði borgarstjóra, ákvarðar laun og önnur starfskjör stjórnenda 
Reykjavíkurborgar sem heyra beint undir borgarstjóra og formanns samninganefndar 
Reykjavíkurborgar, sbr. 1. gr. Laun skulu endurskoðuð einu sinni á ári.  

Í kjaranefnd skulu eiga sæti þrír einstaklingar og skal enginn þeirra vera starfsmaður 
Reykjavíkurborgar. Borgarstjóri leggur tillögu að skipan kjaranefndar fyrir borgarráð, þar með 
talið hverjum ætlað er að gegna formennsku. Við skipan kjaranefndar skal tryggt að 
nefndarmenn hafi góða þekkingu á kjaramálum og stjórnsýslu Reykjavíkurborgar. Gæta skal 
að ákvæðum laga um jafna stöðu og jafnan rétt kynjanna við skipunina.  

Kjaranefnd setur sér verklagsreglur sem borgarstjóri leggur fyrir borgarráð til staðfestingar. 
 

4. gr. 
Stuðningur vegna ágreinings 

Stjórnandi getur leitað eftir fjárhagslegum og faglegum stuðningi vegna ágreinings er tengist 
framkvæmd reglna þessara. Skal slíkri ósk beint til borgarstjóra sem tekur ákvörðun að fenginni 
umsögn kjaranefndar.   
 

5. gr. 
Lífeyrisréttindi 

Stjórnandi skal greiða 4% af heildarlaunum í A-deild lífeyrissjóðs starfsmanna sveitarfélaga. 
Reykjavíkurborg skuldbindur sig til að greiða mótframlag til A-deildar samkvæmt samþykktum 
lífeyrissjóðsins. Kjósi sjóðsfélagi í A-deild að færa sig í V-deild sjóðsins skal iðgjald hans vera 
4% en mótframlag Reykjavíkurborgar 11,5% af heildarlaunum. 

Í þeim tilvikum sem stjórnandi leggur til viðbótarframlag í séreignarsjóð greiðir 
Reykjavíkurborg framlag á móti allt að 2% gegn 2% framlagi stjórnanda.  
 

6. gr.  
Orlof, fæðingarorlof og réttindi vegna veikinda og slysa 

Réttur stjórnanda til orlofs, fæðingarorlofs og til fjarvista og launa í veikindum og vegna slysa  
skal vera efnislega sá sami og annarra starfsmanna Reykjavíkurborgar, sbr. ákvæði 
kjarasamninga Sameykis.  

 
7. gr. 

Önnur réttindi 
Um greiðslur Reykjavíkurborgar í styrktarsjóð, starfsendurhæfingarsjóð og orlofsheimilasjóð 
fer eftir ákvæðum kjarasamnings Reykjavíkurborgar við Sameyki annars vegar og ákvæðum 
kjarasamnings Reykjavíkurborgar við aðildarfélög BHM hins vegar.   
 

8. gr. 
Tryggingar 

Stjórnendur skulu slysatryggðir allan sólarhringinn fyrir andláti eða vegna varanlegrar 
læknisfræðilegrar örorku (miska). Um trygginguna gilda mismunandi bótafjárhæðir og 
tryggingarskilmálar eftir því hvort stjórnandi verður fyrir slysi í starfi eða utan starfs, sbr. reglur 
um skilmála slysatryggingar starfsmanna Reykjavíkurborgar samkvæmt kjarasamningum, 
vegna slysa sem starfsmenn verða fyrir í starfi og í frítíma.  
 
  



 

9. gr. 
Námsleyfi/Endurmenntun 

Stjórnandi sem starfað hefur hjá Reykjavíkurborg í 4 ár á rétt á launuðu leyfi til að stunda 
endurmenntun/framhaldsnám enda sé það í samræmi við endurmenntunar-/starfsþróunaráætlun 
hans hjá Reykjavíkurborg. Stjórnandi ávinnur sér tveggja vikna leyfi á hverju ári. Þó getur 
uppsafnaður réttur aldrei orðið meiri en 6 mánuðir og greiðist ekki út við starfslok. 

Reykjavíkurborg greiðir stjórnanda vegna starfsmenntunar- og vísindasjóðs 1,72% af 
grunnlaunum liðins árs 1. apríl ár hvert. 

 
10. gr. 

Skyldur stjórnenda 
Stjórnanda er skylt að rækja starf sitt af alúð og samviskusemi í hvívetna og fylgja því umboði, 
þeim fyrirmælum og skyldum sem sett eru fram í ráðningar- eða erindisbréfi.  

Stjórnandi ber ábyrgð á að starfseining sú sem hann stýrir starfi í samræmi við lög og 
stjórnvaldsfyrirmæli.  

Stjórnandi ber ábyrgð á því að rekstarútgjöld og rekstrarafkoma starfseiningar þeirrar sem 
hann stýrir sé í samræmi við fjárheimildir og að fjármunir séu nýttir á árangursríkan hátt. 

Stjórnandi skal gæta kurteisi, lipurðar og réttsýni í starfi sínu. Hann skal forðast að hafast 
nokkuð það að í starfi sínu eða utan þess, sem varpað getur rýrð á starf eða þá starfseiningu sem 
hann stýrir.  

Stjórnanda er skylt að veita þeim sem til hans leita nauðsynlega aðstoð og leiðbeiningar, þar 
á meðal að benda þeim á það, ef svo ber undir, hvert þeir skuli leita með erindi sín.  

Á stjórnanda hvílir þagnarskylda skv. X. kafla stjórnsýslulaga. Stjórnandi er bundinn 
þagnarskyldu um upplýsingar sem eru trúnaðarmerktar á grundvelli laga eða annarra reglna, 
eða þegar að öðru leyti er nauðsynlegt að halda þeim leyndum til að vernda verulega opinbera 
hagsmuni eða einkahagsmuni. Undir þagnarskyldu falla ekki upplýsingar um lögbrot eða aðra 
ámælisverða háttsemi í starfsemi Reykjavíkurborgar.  
 

11. gr. 
Áminning 

Ef stjórnandi hefur sýnt í starfi sínu óstundvísi eða aðra vanrækslu, óhlýðni við löglegt boð eða 
bann yfirmanns síns, vankunnáttu eða óvandvirkni í starfi, hefur ekki náð fullnægjandi árangri 
í starfi, hefur verið ölvaður að starfi eða framkoma hans eða athafnir í því þykja að öðru leyti 
ósæmilegar, óhæfilegar eða ósamrýmanlegar starfinu skal veita honum áminningu. Gefa skal 
stjórnanda kost á að tjá sig um meintar ávirðingar áður en ákvörðun um áminningu er tekin.  

Áminning skal vera skrifleg. Í áminningu skal tilgreina tilefni hennar og þá afleiðingu að 
bæti stjórnandi ekki ráð sitt verði honum vikið frá störfum. Ber að veita stjórnanda tíma og 
tækifæri til þess að bæta ráð sitt áður en gripið er til uppsagnar.  
 

12. gr. 
Fyrirvaralaus brottvikning 

Stjórnanda skal víkja úr starfi fyrirvaralaust ef hann hefur verið sviptur með fullnaðardómi rétti 
til að gegna því starfi.  

Stjórnanda skal víkja úr starfi fyrirvaralaust ef hann hefur játað að hafa gerst sekur um 
refsiverða háttsemi, sem ætla má að hefði í för með sér sviptingu réttinda skv. 68. gr. almennra 
hegningarlaga nr. 19/1940.  

Stjórnanda skal víkja úr starfi fyrirvaralaust verði hann uppvís að grófu broti í starfi enda 
valdi viðvera hans á vinnustað áframhaldandi skaða fyrir starfsemina, aðra starfsmenn eða 
viðskiptavini.  
  



 

 
13. gr. 

Breyting á starfi 
Skylt er stjórnanda að hlíta því að starfssvið hans sé aukið eða því breytt, enda sé það 
nauðsynlegt vegna skipulagsbreytinga eða af öðrum ástæðum. Stjórnandi getur kosið að segja 
upp starfi sínu vegna slíkra breytinga, enda skýri hann borgarstjóra frá því innan eins mánaðar 
frá því að breytingarnar voru tilkynntar honum. 

Flytjist stjórnandi tímabundið í annað starf vegna skipulagsbreytinga, sem er lægra launað 
en fyrra starfið, skal greiða honum launamismuninn þann tíma sem eftir er af ráðningartíma 
hans í fyrra starfi sem stjórnandi, þó aldrei lengur en sem nemur ráðningartíma skv. 2. gr.  

 
14. gr. 

Starfslok vegna aldurs  
Stjórnandi skal láta af störfum eigi síðar en um næstu mánaðamót eftir að hann hefur náð 70 
ára aldri. Sé stjórnandi orðinn 65 ára skal ráðningartími hans miðaður við að hann láti af störfum 
frá og með næstu mánaðamótum eftir að hann nær 70 ára að aldri.   

Borgarstjóra er heimilt að endurráða stjórnanda, sem náð hefur 70 ára aldri og látið hefur af 
föstu starfi, í annað starf allt að hálfu starfi, án þess að það hafi áhrif á rétt hans til töku lífeyris.  

 
15. gr. 

Niðurlagning starfs 
Borgarráð skal, að fenginni tillögu borgarstjóra, veita stjórnanda lausn frá störfum við 
niðurlagningu starfs vegna skipulagsbreytinga.  

Við lausn frá störfum skv. 1. mgr. skal stjórnandi halda óbreyttum launakjörum er starfinu 
fylgdu í sex mánuði frá því að hann lét af starfinu ef hann hefur gegnt því skemur en 15 ár, en 
ella í tólf mánuði, enda hafi hann þá ekki hafnað öðru sambærilegu starfi, óháð því hvort það 
er á vegum Reykjavíkurborgar eða annars aðila. 

Á meðan fyrrverandi stjórnandi nýtur óskertra launa er honum skylt að starfa áfram, sé þess 
óskað og veita faglega ráðgjöf eða aðstoð þannig að sem minnst röskun verði á starfseminni á 
því sviði sem hann starfaði.  

Taki stjórnandi, er launagreiðslna nýtur skv. 2. mgr., við starfi í þjónustu Reykjavíkurborgar 
eða annars aðila áður en liðinn er sex eða tólf mánaða tíminn, skulu  launagreiðslur samkvæmt 
þessari grein falla niður ef laun er nýja starfinu fylgja eru jöfn eða hærri en þau er hann naut í 
fyrra starfi. Ef launin í nýja starfinu eru lægri skal greiða honum launamismuninn til loka sex 
eða tólf mánaða tímabilsins.  
  

16. gr. 
Starfslok vegna heilsubrests 

Þegar stjórnandi hefur verið samfellt frá vinnu vegna veikinda eða slysa launalaust í jafnlangan 
tíma og þann tíma sem hann átti rétt á að halda launum í fjarveru sinni skal borgarráð, að 
fenginni tillögu frá borgarstjóra, veita stjórnanda lausn frá störfum vegna heilsubrests.  

Þetta gildir þó ekki ef læknir vottar að líkur séu til fulls bata innan næstu sex mánaða, enda 
sé honum þá veitt lausn að liðnum þessum sex mánuðum ef hann er enn óvinnufær. Krefjast má 
vottorðs trúnaðarlæknis.  

 Framangreind ákvæði skulu ekki vera því til fyrirstöðu að starfsmaður láti af störfum er 
hann óskar þess ef hann er samkvæmt læknisvottorði orðinn varanlega ófær um að gegna starfi 
vegna vanheilsu. Krefjast má vottorðs trúnaðarlæknis. 

Ef stjórnandi er leystur frá störfum vegna heilsubrests skal hann halda óbreyttum 
launakjörum í þrjá mánuði. Sama regla gildir um greiðslu til maka látins stjórnanda. 
 



 

17. gr. 
Samningur um starfslok 

Yfirmanni er heimilt er að gera samning um starfslok við stjórnanda, að fenginni umsögn 
kjaranefndar. Reykjavíkurborg setur nánari reglur um við hvaða aðstæður yfirmanni er heimilt 
að gera samning um starfslok og helstu efnisþætti slíks samnings. 

 
18. gr. 

Önnur störf 
Hyggist stjórnandi samhliða starfi sínu stofna til atvinnurekstrar, taka sæti í stjórn 
atvinnufyrirtækis eða taka við starfi í þjónustu annars aðila gegn þóknun, ber honum áður að 
skýra borgarstjóra frá því. Innan tveggja vikna skal stjórnanda skýrt frá því, ef áðurnefnd 
starfsemi telst ósamrýmanleg stöðu hans og honum óheimilt að hafa hana með höndum.  

Rétt er að banna stjórnanda starfsemi skv. 1. mgr. ef síðar er leitt í ljós, að hún fari ekki 
saman við starf hans í þjónustu borgarinnar.  
 

19. gr. 
Hæfi til þátttöku í meðferð og afgreiðslu einstakra mála. 

Um hæfi stjórnanda til þátttöku í meðferð og afgreiðslu einstakra mála fer eftir þeim reglum 
sem gilda um hæfi hjá Reykjavíkurborg sbr. samþykkt um stjórn Reykjavíkurborgar og 
fundarsköp Reykjavíkurborgar, sveitarstjórnarlög nr. 138/2011 og stjórnsýslulög nr. 37/1993. 
 

20. gr. 
Siðareglur 

Stjórnendur skulu sýna af sér þá háttsemi við störf sín sem skilgreind er í siðareglum 
starfsmanna Reykjavíkurborgar, sbr. einnig 10. gr. reglna þessara.   

 
21. gr. 

Gildistaka og endurskoðun 
Reglur þessar öðlast gildi þann 1. nóvember 2021 og skulu endurskoðaðar á 5 ára fresti eða ef 
tilefni gefst til. Við gildistöku reglnanna falla úr gildi reglur um réttindi og skyldur stjórnenda 
Reykjavíkurborgar frá 1. mars 2004. 
 

Ákvæði til bráðabirgða 
Þrátt fyrir gildistöku reglna þessara skulu þeir stjórnendur sem heyrt hafa undir reglur um 
réttindi og skyldur stjórnenda hjá Reykjavíkurborg, en eru ekki í hópi stjórnenda, sbr. 1. gr., 
heyra undir kjaraákvarðanir samkvæmt reglum þessum. Ákvæði 2. gr. reglna þessara taka þó 
ekki til þeirra. Komi fram ósk frá stjórnanda um að heyra undir kjarasamning skal hann halda 
kjaraákvörðunum samkvæmt reglum þessum þar til ný ákvörðun hefur verið tekin um laun hans 
og starfskjör og honum verið raðað samkvæmt kjarasamningi. Verði mannabreytingar í 
hlutaðeigandi störfum skal fara um laun og starfskjör eftirmanna samkvæmt kjarasamningi. 
Ákvæði þetta skal endurskoða fyrir 31. desember 2023. 

1 Inngangur 
Með erindisbréfi dagsettu þann 13. febrúar 2019 skipaði borgarritari starfshóp sem hafði það 
hlutverk að endurskoða reglur um réttindi og skyldur stjórnenda og verklagsreglur kjaranefndar 
Reykjavíkurborgar. Í tillögum að endurskoðuðum reglum skyldi áhersla lögð á skýrleika 
reglnanna og hvernig þær endurspegli gildandi skipulag stjórnkerfis Reykjavíkurborgar á 
hverjum tíma. Hópinn skipuðu: Ragnhildur Ísaksdóttir, mannauðsdeild Ráðhúss, formaður, 
Birgir Björn Sigurjónsson, fjármálaskrifstofu, og Sonja María Hreiðarsdóttir, embætti 
borgarlögmanns. Starfsmaður  hópsins var Maj-Britt Hjördís Briem lögfræðingur í 
mannauðsdeild.   

Starfshópurinn skilaði lokaskýrslu ásamt tillögum í apríl 2019. Haustið 2019 var lokaskýrslunni 
vísað til mannauðs- og starfsumhverfissviðs með ósk um að tillaga um ákvörðunarvald um laun 
æðstu stjórnenda yrði endurskoðuð. Lóa Birna Birgisdóttir sviðsstjóri mannauðs- og 
starfsumhverfissviðs og Maj-Britt Hjördís Briem vinnuréttarlögfræðingur unnu að endurskoðun 
tillagna starfshópsins.  

Hér á eftir fer breytingartillaga mannauðs- og starfsumhverfissviðs ásamt samantekt. 
Greinargerð starfshópsins ásamt drögum hans að nýjum reglum um réttindi og skyldur 
stjórnenda fylgja í kjölfarið.  

2 Breytingatillaga mannauðs- og starfsumhverfissviðs á tillögum 
starfshópsins 

Mannauðs- og starfsumhverfissvið leggur til að:  

• Reykjavíkurborg takmarki þann hóp stjórnenda, sem er undanskilinn rétti til að vera í 
stéttarfélagi, við æðstu stjórnendur Reykjavíkurborgar, þ.e. borgarstjóra, borgarritara, 
borgarlögmann, sviðsstjóra fag- og kjarnasviða Reykjavíkurborgar, skrifstofustjóra 
borgarstjórnar, innri endurskoðanda og umboðsmann borgarbúa.  

• Laun æðstu stjórnenda Reykjavíkurborgar verði ákveðin af kjaranefnd.  
• Laun annarra stjórnenda en æðstu stjórnenda hjá Reykjavíkurborg verði ákveðin í 

kjarasamningum við hlutaðeigandi stéttarfélög.  
• Kjaranefnd ljúki yfirstandi endurskoðun á kjörum þeirra sem heyrt hafa undir hana fyrir 

31. maí 2020. 
• Kjaranefnd og starfsmönnum hennar verði falin endurskoðun á verklagsreglum 

nefndarinnar og þeirri endurskoðun verði lokið fyrir 31. maí 2020. 
• Tekið verði upp samræmt stjórnendamatskerfi hjá Reykjavíkurborg sem verði þróað í 

samráði við stéttarfélög stjórnenda. Mannauðs- og starfsumhverfissvið beri ábyrgð á því 
verkefni.  

• Drög að nýjum reglum  um réttindi og skyldur æðstu stjórnenda Reykjavíkurborgar 
verði lögð fyrir borgarráð til afgreiðslu, sjá tillögu starfshóps.  

• Samþykktum Reykjavíkurborgar verði breytt með hliðsjón af nýjum reglum um réttindi 
og skyldur æðstu stjórnenda Reykjavíkurborgar.  

• Tillögurnar komi til framkvæmda á árinu 2020. 

3 Samantekt með breytingartillögu mannauðs- og starfsumhverfissviðs 

Starfshópurinn lagði til að Reykjavíkurborg takmarki þann hóp stjórnenda, sem undanskilinn 
er rétti til að vera í stéttarfélagi, við æðstu stjórnendur Reykjavíkurborgar, þ.e. borgarstjóra, 
borgarritara, borgarlögmann, sviðsstjóra fag- og kjarnasviða Reykjavíkurborgar, 
skrifstofustjóra borgarstjórnar, innri endurskoðanda og umboðsmann borgarbúa. Í þessu felst 
að meirihluti þeirra starfa sem nú falla undir kjaranefnd munu heyra undir samningsumboð 
hlutaðeigandi stéttarfélaga og taka mið af kjarasamningum þeirra í samræmi við meginreglur 
laga nr. 94/1986 um kjarasamninga opinberra starfsmanna. Á grundvelli þess lagði 
starfshópurinn það til að kjaranefnd yrði lögð niður. Í því sambandi var einnig vísað til breytinga 
hjá ríkinu þar sem kjararáð var lagt niður, sbr. lög nr. 60/2018 um brottfall laga um kjararáð nr. 
130/2016, með síðari breytingum.  Breytingartillaga mannauðs- og starfsumhverfissviðs lýtur 
að því að kjaranefnd verði ekki lögð niður heldur ákvarði, eftir sem áður, laun æðstu stjórnenda 
Reykjavíkurborgar þ.e. borgarstjóra, borgarritara, borgarlögmann, sviðsstjóra fag- og 
kjarnasviða Reykjavíkurborgar, skrifstofustjóra borgarstjórnar, innri endurskoðanda og 
umboðsmann borgarbúa. Mannauðs- og starfsumhverfissvið vekur athygli á því að 4. gr. 
endurskoðaðra reglna um réttindi og skyldur æðstu stjórnenda Reykjavíkurborgar hefur verið 
uppfærð m.t.t. þessa. 

Mannauðs- og starfsumhverfissvið er sammála starfshópnum um mikilvægi þess að við 
launaákvarðanir hjá Reykjavíkurborg til framtíðar sé stuðst við heildstætt launasetningarkerfi 
sem byggi á hlutlægum viðmiðum og að launaákvarðanir liggi hjá Reykjavíkurborg. 
Jafnlaunastefna Reykjavíkurborgar, sem samþykkt var í borgarráði þann 26. september 2019, 
nær til alls starfsfólks borgarinnar og kveður á um að starfsfólk Reykjavíkurborgar skuli njóta 
jafnra launa og sömu kjara fyrir sömu og/eða jafnverðmæt störf. Enginn óútskýrður kynbundinn 
launamunur skuli vera til staðar. Með hliðsjón af jafnlaunastefnunni er mannauðs- og 
starfsumhverfissvið sammála starfshópnum um mikilvægi þess að við launaákvarðanir sé stuðst 
við heildstætt launasetningarkerfi sem nái til allra starfa hjá Reykjavíkurborg, óháð 
stéttarfélögum, stöðu, sviðum og málaflokkum. Stefnt er að því að fyrir lok ársins 2021 verði 
enginn óútskýrður kynbundinn launamunur hjá Reykjavíkurborg. Til þess að ná því markmiði 
verður m.a. ráðist í stjórnendastarfsmat sbr. jafnlaunamarkmið Reykjavíkurborgar sem listuð 
eru í yfirlitsskjali 4.3.3 í handbók um jafnlaunakerfi Reykjavíkurborgar. Með því að notast við 
samræmt stjórnendamatskerfi sem byggir á hlutlægum viðmiðum færist Reykjavíkurborg nær 
heildstæðu launasetningakerfi sem m.a. stenst jafnlaunavottun.  

 

Í breytingatillögu er lagt til að tillögurnar komi til framkvæmda á árinu 2020. Lagt er til að 
kjaranefnd ljúki endurskoðun á kjörum þeirra sem heyrt hafa undir nefndina fyrir 31. maí 2020. 
Enn fremur er lagt til að kjaranefnd verði falin endurskoðun á verklagsreglum nefndarinnar, 
með hliðsjón af breyttu fyrirkomulagi, og þeirri endurskoðun verði lokið fyrir 31. maí 2020. 

Mannauðs- og starfsumhverfissvið bendir á mikilvægi þess sbr. tillögur starfshópsins, að 
samþykktum Reykjavíkurborgar verði breytt með hliðsjón af drögum starfshópsins að nýjum 

reglum um réttindi og skyldur æðstu stjórnenda Reykjavíkurborgar. Starfshópurinn áréttaði að 
í drögum að nýjum reglum um réttindi og skyldur æðstu stjórnenda Reykjavíkurborgar sé 
borgarstjóri skilgreindur yfirmaður æðstu stjórnenda Reykjavíkurborgar og benti á nauðsyn 
þess að yfirfara samþykktir Reykjavíkurborgar hvað umboð borgarstjóra varðar, t.d. til að 
undirrita ráðningarsamning og gefa út erindisbréf vegna borgarráðsráðninga.  
 
Mannauðs- og starfsumhverfissvið vekur athygli á þeim atriðum sem voru til umræðu hjá 
starfshópnum við endurskoðun reglnanna og ekki virðist hafa náðst niðurstaða um tillögur að 
útfærslu 
 
Hér er vísað til:   

• hvort að sá stjórnandi sem gegnir hlutverki formanns samningarnefndar 
Reykjavíkurborgar eigi að standa utan stéttafélaga og hvernig standa skuli að 
launaákvörðun tengdum því hlutverki.  

• hvort greitt yrði úr borgarsjóði sérstakt framlag til þess að standa straum af kostnaði  
sem hlýst af rekstri starfsmannamála sem snúa að stjórnendum persónulega og hvaða 
aðili væri til þess bær að taka ákvörðun um stuðning. 

• stöðu borgarstjóra sem yfirmanns æðstu stjórnenda. Borgarstjóri er yfirmaður æðstu 
stjórnenda Reykjavíkurborgar og hefur umboð til þess að veita áminningu sé þess þörf. 
Í ljósi þess að borgarstjóri er/getur verið kjörinn fulltrúi velti starfshópurinn því fyrir sér 
hvort að skipa þurfi óháða nefnd til þess að rannsaka hvort efni standi til að veita 
stjórnanda áminningu. 

• skoða leiðir til að auðvelda æðstu stjórnendum að fara úr hlutverki stjórnenda og í 
hlutverk sérfræðinga. Niðurstaða starfshópsins var sú að erfitt að ávarpa slíkt í 
almennum reglum fyrir æðstu stjórnendur og leggur áherslu á að Reykjavíkurborg 
myndi sér stefnu um þetta þar sem sem jafnræðis og samræmis sé gætt. 

Mannauðs- og starfsumhverfissvið leggur áherslu á taka þessi atriði til frekari skoðunar og 
klárað sé að taka ákvörðun um þau og útfæra.  

4 Greinagerð starfshóps  
Starfhópurinn telur að fækka eigi þeim stjórnendum sem undanskilinn er rétti til að vera í 
stéttarfélagi. Tillagan byggir á meginreglunni um félagafrelsi og rétt launþega til aðildar að 
stéttarfélögum og rétti til að semja um starfskjör sín. Því er lagt til að Reykjavíkurborg takmarki 
þann hóp stjórnenda, sem er undanskilinn rétti til að vera í stéttarfélagi, við æðstu stjórnendur 
Reykjavíkurborgar, þ.e. borgarstjóra, borgarritara, borgarlögmann, sviðsstjóra fag- og 
kjarnasviða Reykjavíkurborgar, skrifstofustjóra borgarstjórnar, innri endurskoðanda og 
umboðsmann borgarbúa. Í þessu felst að meirihluti þeirra starfa sem nú falla undir kjaranefnd 
munu heyra undir samningsumboð hlutaðeigandi stéttarfélaga og taka mið af kjarasamningum 
þeirra í samræmi við meginreglur laga nr. 94/1986 um kjarasamninga opinberra starfsmanna. 
Samkvæmt lögunum er heimilt að undanþiggja ofangreind störf samningsrétti stéttarfélaga og 
er það tillaga starfshópsins að fyrrgreind störf eigi að gera það. Telur starfshópur að með 
tillögunni sé farið að þeirri meginreglu að virða samningsrétt stéttarfélaga og takmarka hann 
einungis að því marki sem nauðsynlegt er, sbr. 5. tl. 2. mgr. 1. gr. laga nr. 94/1986. Sömu 
sjónarmiða var gætt við  nýlegar breytingar á lögum um réttindi og skyldur starfsmanna ríkisins. 
Lagt er til að kjör annarra stjórnenda sem heyrt hafa undir ákvarðanir kjaranefndar verði 
ákveðin í kjarasamningum við hlutaðeigandi stéttarfélög og um réttindi og skyldur þeirra 
stjórnenda fari eftir ákvæðum hlutaðeigandi kjarasamninga. 

Starfshópurinn leggur til á grundvelli fyrrnefndra tillaga að kjaranefnd verði lögð niður. Í því 
sambandi er einnig vísað til breytinga hjá ríkinu þar sem kjararáð var lagt niður, sbr. lög nr. 
60/2018 um brottfall laga um kjararáð nr. 130/2016, með síðari breytingum. Þessi tillaga 
starfshópsins leiðir óhjákvæmilega til þess að endurskoða þurfi hvernig staðið verði að 
launaákvörðunum æðstu stjórnenda hjá Reykjavíkurborg. Starfshópurinn leggur á það áherslu 
að kjaranefnd fái tækifæri á að ljúka endurskoðun á viðbótareiningum hópsins sem hófst haustið 
2017 svo og öðrum óloknum erindum áður en hún verður lögð niður  

Starfshópurinn telur að við launaákvarðanir æðstu stjórnenda Reykjavíkurborgar sé hægt að 
fara tvær leiðir en báðar fela það í sér að endanlegt ákvörðunarvald um kjör æðstu stjórnenda 
Reykjavíkurborgar verði hjá borgarstjórn.  

• Fyrri leiðin felur í sér að kjör æðstu stjórnenda verði ákveðin af borgarstjórn með 
hliðsjón af kjörum æðstu stjórnenda í ráðuneytum og á Alþingi.  Þetta myndi þýða að 
kjör æðstu stjórnenda Reykjavíkurborgar fylgi í raun ákvörðun Alþingis um laun æðstu 
embættismanna ríkisins. Til að tryggja þessa fylgni yrðu laun æðstu stjórnenda 
Reykjavíkurborgar til  endurskoðunar a.m.k. einu sinni á ári.    

• Seinni leiðin felur í sér að kjör æðstu stjórnenda verði ákveðin af borgarstjórn á 
grundvelli  samræmds stjórnendamatskerfis sem byggir á hlutlægum viðmiðum sem 
notuð eru til að bera saman störf í samræmi við þær kröfur sem í störfunum felast, óháð 
hæfni þeirra sem þau vinna. Þessi leið kæmi einkum til álita ef ákvörðun um kjör æðstu 
stjórnenda ráðuneyta og alþingis verður byggð á stjórnendamatskerfi ríkisins.   

Starfshópurinn telur mikilvægt að við launaákvarðanir hjá Reykjavíkurborg til framtíðar sé 
stuðst við heildstætt launasetningarkerfi sem byggi á hlutlægum viðmiðum og að 
launaákvarðanir liggi hjá Reykjavíkurborg. Með hliðsjón af jafnlaunastefnu Reykjavíkurborgar 
og mannauðsstefnu borgarinnar sem samþykkt var í borgarráði 17. maí 2018 er mælst til að við 

launaákvarðanir sé stuðst við heildstætt launasetningarkerfi sem nái til allra starfa hjá 
Reykjavíkurborg, óháð stéttarfélögum, stöðu, sviðum og málaflokkum. Með því að notast við 
samræmt stjórnendamatskerfi sem byggir á hlutlægum viðmiðum færist Reykjavíkurborg nær 
heildstæðu launasetningakerfi sem m.a. stenst jafnlaunavottun. Einnig er mikilvægt að 
launaákvarðanir æðstu stjórnenda hjá Reykjavíkurborg séu teknar út frá hlutlægum 
mælikvörðum settum fram í stjórnendamatskerfi, hverjar skuli vera forsendur grunnmats 
umræddra starfa. Skuli þar einkum horft til umfangs og ábyrgðar starfs.  
  



8 
 

5 Reglur um réttindi og skyldur æðstu stjórnenda Reykjavíkurborgar 
 

R E G L U R 
um réttindi og skyldur æðstu stjórnenda Reykjavíkurborgar 

 
 
 

1. gr. 
Gildissvið 

Reglur þessar gilda um æðstu stjórnendur Reykjavíkurborgar. Með æðstu stjórnendum er átt við þá 
stjórnendur sem borgarráð ræður til starfa, sbr. Samþykkt um stjórn Reykjavíkurborgar og fundarsköp 
borgarstjórnar nr. 715/2013 með síðari breytingum. 
Störf æðstu stjórnenda Reykjavíkurborgar eru þessi: borgarlögmaður, borgarritari, skrifstofustjóri 
borgarstjórnar, innri endurskoðandi, sviðsstjórar fag- og kjarnasviða og umboðsmaður borgarbúa. 
 
Um 1. gr.: Rökstuðning um hvaða störf teljast til æðstu stjórnenda Reykjavíkurborgar er að finna í 
greinagerð. Umræða fór fram innan starfshópsins hvort  að sá stjórnandi sem gegnir hlutverki formanns 
samningarnefndar Reykjavíkurborgar eigi að standa utan stéttafélaga og hvernig standa skuli að 
launaákvörðun tengdum því hlutverki. 

 
2. gr. 

Auglýsing starfa 
Lausar stöður æðstu stjórnenda skulu auglýsar til umsóknar á opinberum vettvangi að jafnaði með 14 
daga fyrirvara (sjá til hliðsjónar Reglur um ráðningar borgarráðs í æðstu stjórnunarstöður hjá 
Reykjavíkurborg). Í auglýsingunni skal koma fram hvaða starf sé laust til umsóknar, hver 
umsóknarfrestur sé og hvert beri að skila umsóknum. Í auglýsingu skal einnig tilgreina þær kröfur sem 
umsækjendur um starfið skulu uppfylla sem og æskilega kosti þeirra að öðru leyti. Skal auglýsingin og 
þær kröfur sem gerðar eru til umsækjenda vera grundvöllur þeirra menntunar- og hæfnisviðmiða sem 
notuð verða við mat á umsóknum umsækjenda í ráðningarferlinu.  
Borgarráði er heimilt að víkja til hliðar ákvæðum um auglýsingu við sérstakar aðstæður, s.s. vegna 
flutnings starfsmanns úr einu starfi í annað. 
 
Um 2. gr.: Við endurskoðun ákvæðisins var einkum litið til Reglna um ráðningar borgarráðs í æðstu 
stjórnunarstöður hjá Reykjavíkurborg sem og ákvæði kjarasamninga. Fjallað er ítarlega um ráðningar 
borgarráðs í æðstu stjórnunarstöður hjá Reykjavíkurborg í Reglum um ráðningar borgarráðs í æðstu 
stjórnunarstöður hjá Reykjavíkurborg, sjá viðauka. 
 

3. gr. 
Ráðning í starf 

Borgarráð ræður starfsmenn í æðstu stjórnunarstöður hjá Reykjavíkurborg samkvæmt 74. gr. 
samþykktar um stjórn Reykjavíkurborgar og fundarsköp borgarstjórnar nr. 715/2013 með síðari 
breytingum. Ráðning á að byggjast á hæfni viðkomandi til að inna starfið af hendi og skal sá hæfasti 
vera ráðinn.  
Ráðning stjórnanda hjá Reykjavíkurborg skal almennt miðast við 5 ára tímabil. Sé ekki tekið sérstaklega 
fram um reynslutíma telst hann vera 3 mánuðir en heimilt er að semja um allt að sex mánaða reynslutíma.  
Borgarstjóri er yfirmaður æðstu stjórnenda Reykjavíkurborgar og undirritar ráðningarsamning og gefur 
út erindisbréf, þar sem lýst er fyrirmælum, umboði og skyldum, samhliða ráðningunni. Í 
ráðningarsamningi skulu koma fram þær upplýsingar sem almennt er skylt að veita við ráðningu.  
Ef stjórnanda er ekki tilkynnt 6 mánuðum fyrir lok ráðningartímabils að fyrirhugað sé að auglýsa starfið 
á nýjan leik ber að líta svo á að ráðningin sé framlengd til næstu 5 ára.  

Nú er stjórnandi ekki ráðinn að nýju í starfið og skal hann þá halda óbreyttum launakjörum er starfinu 
fylgdi í þrjá mánuði frá því að hann lét af starfinu ef hann hefur gegnt því skemur en 15 ár, en ella í sex 
mánuði, enda hafi hann þá ekki hafnað öðru sambærilegu starfi, óháð því hvort það er á vegum 
Reykjavíkurborgar eða annars aðila.  
Nú tekur stjórnandi, er launagreiðslna nýtur skv. 4. mgr., við starfi í þjónustu Reykjavíkurborgar eða 
annars aðila áður en liðinn er þriggja eða sex mánaða tíminn, og skulu þá launagreiðslur samkvæmt 
þessari grein falla niður ef laun er nýja starfinu fylgja eru jöfn eða hærri en þau er hann naut í fyrra starfi. 
Ef launin í nýja starfinu eru lægri skal greiða honum launamismuninn til loka þriggja eða sex mánaða 
tímabilsins.  
 
Um 3. gr.: Við endurskoðun ákvæðisins var litið til núgildandi reglna en þó talin þörf á að skerpa á 
ákvæðinu og skýrleika þess. Einnig þótti ástæða til að uppfæra ákvæðið með tilliti til þeirrar þróunar 
sem átt hefur sér stað hjá ríki og á réttindaákvæðum kjarasamninga sem Reykjavíkurborg á aðild að. 
Starfshópurinn leggur einnig til að Samþykkt um stjórn Reykjavíkurborgar og fundarsköp 
borgarstjórnar nr. 715/2013 með síðari breytingum verði skoðuð með hliðsjón af 3. mgr.3. gr.   
 

4. gr. 
Laun og önnur starfskjör 

Kjaranefnd* ákvarðar laun og önnur starfskjör æðstu stjórnenda Reykjavíkurborgar.  Laun skulu 
endurskoðuð einu sinni á ári. 
 
Um 4. gr.: Í greinagerð er fjallað um þær leiðir sem starfshópurinn telur mögulegar við launákvörðun 
æðstu stjórnenda. 
 
*Viðbót frá mannauðs- og starfsumhverfissviði: Kjaranefnd sett inn í stað borgarstjórnar áður.  
 
 

5. gr. 
Stuðningur við æðstu stjórnendur 

Ef á ákvæði reglna þessara reynir  sem kann að leiða til íþyngjandi ákvörðunar fyrir stjórnanda, á 
viðkomandi rétt á faglegum og/eða fjárhagslegum stuðningi.   
 
Um 5. gr.: Í starfshópnum fór fram umræða hvort greitt yrði úr borgarsjóði sérstakt framlag til þess að 
standa straum af kostnaði  sem hlýst af rekstri starfsmannamála sem snúa að stjórnendum persónulega. 
Einnig fór fram umræða í starfshópnum hvaða aðili væri til þess bær að taka ákvörðun um stuðning. 
 
Hjá ríkinu hefur verið farin sú leið við breytingu á lögum um réttindi og skyldur starfsmanna ríkisins, 
sbr. lög nr. 95/2017, að ráðherra ákvarðar laun forstöðumanna á grundvelli grunnmats starfa einkum 
m.t.t. umfangs og ábyrgðar og ennfremur viðbótarlaun, sbr. 39. gr. sömu laga.  Ríkið hefur farið þá leið 
að greiða sérstakt framlag til Félags forstöðumanna ríkisins sem nemur 0,7% af heildarlaunum þeirra 
forstöðumanna sem heyra undir 39.gr. laga nr. 70/1996 til að gæta hagsmuna forstöðumanna í þessu 
samhengi. Kæmi til þess að sama leið yrði farin varðandi kjaraákvörðun æðstu stjórnenda kæmi til álita 
að tryggja virka hagsmunagæslu hópsins með hliðstæðri greiðslu. 
 
 

6. gr. 
Lífeyrisréttindi 

Stjórnandi skal greiða 4% af heildarlaunum í A-deild lífeyrissjóðs starfsmanna sveitarfélaga. 
Reykjavíkurborg skuldbindur sig til að greiða til A-deildar samkvæmt samþykktum lífeyrissjóðsins. 
Kjósi sjóðsfélagi í A-deild að færa sig í V-deild sjóðsins skal iðgjald hans vera 4% en mótframlag 
Reykjavíkurborgar 11,5% af heildarlaunum.  
Í þeim tilvikum sem stjórnandi leggur til viðbótarframlag í séreignarsjóð greiðir Reykjavíkurborg 
framlag á móti allt að 2% gegn 2% framlagi stjórnanda.  
 
Um 6. gr.: þarfnast ekki nánari skýringar 

7. gr. 

Orlofsréttur 
Réttur stjórnanda til orlofs skal vera efnislega sá sami og annarra starfsmanna Reykjavíkurborgar, sbr. 
kjarasamninga Reykjavíkurborgar.  
 
Um 7. gr.: þarfnast ekki nánari skýringar 
 
 

8. gr. 
Réttur stjórnenda í fæðingarorlofi 

Réttur stjórnanda til fæðingarorlofs skal vera efnislega sá sami og annarra starfsmanna 
Reykjavíkurborgar, sbr. kjarasamninga Reykjavíkurborgar. 
 
Um 8. gr.: þarfnast ekki nánari skýringar 
 
 

9. gr. 
Veikindaréttur 

Réttur stjórnanda til fjarvista og launa í veikindum og vegna slysa skal vera efnislega sá sami og annarra 
starfsmanna Reykjavíkurborgar, sbr. kjarasamninga Reykjavíkurborgar.  
 
Um 9. gr.: þarfnast ekki nánari skýringar 
 
 

10. gr. 
Önnur réttindi 

Um greiðslur Reykjavíkurborgar í styrktarsjóð, starfsendurhæfingarsjóð og orlofsheimilasjóð fer eftir 
ákvæðum kjarasamnings Reykjavíkurborgar við Sameyki annars vegar og ákvæðum kjarasamnings 
Reykjavíkurborgar við aðildarfélög BHM hins vegar.   
 
Um 10. gr.: þarfnast ekki nánari skýringar 
 
 

11. gr. 
Tryggingar 

Stjórnendur skuli slysatryggðir allan sólarhringinn fyrir dauða eða vegna varanlegrar örorku. Um 
trygginguna gilda mismunandi bótafjárhæðir og tryggingarskilmálar eftir því hvort stjórnandi verður 
fyrir slysi í starfi eða utan starfs, sjá til hliðsjónar ákvæði kjarasamninga Reykjavíkurborgar og 
aðildafélaga BHM.    
 
Um 11. gr.: þarfnast ekki nánari skýringar 
 

12. gr. 
Námsleyfi/Endurmenntun 

Stjórnandi sem unnið hefur hjá Reykjavíkurborg í 4 ár á rétt á launuðu leyfi til að stunda 
endurmenntun/framhaldsnám enda sé það í samræmi við endurmenntunar-/starfsþróunaráætlun hans hjá 
Reykjavíkurborg. Stjórnandi ávinnur sér tveggja vikna leyfi á hverju ári. Þó getur uppsafnaður réttur 
aldrei orðið meiri en 6 mánuðir. 
Reykjavíkurborg greiðir stjórnanda vegna starfsmenntunar- og vísindasjóðs 1,72% af grunnlaunum 
umliðins árs hinn 1. apríl ár hvert. 
 
Um 12. gr.  Ákvæðið byggir á kjarasamningum og byggir 2. mgr. á núverandi framkvæmd.  
 

13. gr. 

Skyldur æðstu stjórnenda 
Stjórnanda er skylt að rækja starf sitt af alúð og samviskusemi í hvívetna og fylgja því umboði, þeim 
fyrirmælum og skyldum sem sett er fram í erindisbréfi sbr. 3. mgr. 3. gr.  
Stjórnandi ber ábyrgð á að starfseining sú sem hann stýrir starfi sé í samræmi við lög og 
stjórnvaldsfyrirmæli.  
Stjórnandi ber ábyrgð á því að rekstarútgjöld og rekstrarafkoma starfseiningar þeirrar sem hann stýrir sé 
í samræmi við fjárheimildir og að fjármunir séu nýttir á árangursríkan hátt. 
Stjórnandi skal gæta kurteisi, lipurðar og réttsýni í starfi sínu. Hann skal forðast að hafast nokkuð það 
að í starfi sínu eða utan þess, sem varpað getur rýrð á starf eða þá starfseiningu sem hann stýrir.  
Stjórnanda er skylt að veita þeim sem til hans leita nauðsynlega aðstoð og leiðbeiningar, þar á meðal að 
benda þeim á það, ef svo ber undir, hvert þeir skuli leita með erindi sín.  
Stjórnandi er bundinn þagnarskyldu um upplýsingar sem eru trúnaðarmerktar á grundvelli laga eða 
annarra reglna, eða þegar að öðru leyti er nauðsynlegt að halda þeim leyndum til að vernda verulega 
opinbera hagsmuni eða einkahagsmuni. Undir þagnarskyldu falla ekki upplýsingar um lögbrot eða aðra 
ámælisverða háttsemi starfsmanna Reykjavíkurborgar.  
 
Um 13. gr.: Ákvæðíð byggir á núgildandi reglum um skyldur stjórnenda. Við endurskoðun ákvæðisins 
var skerpt á skyldum æðstu stjórnenda og m.a. var tekið tillit til ábendinga og niðurstaðna í skýrslu 
innri endurskoðunar Reykjavíkurborgar. Ennfremur var  38. gr. laga nr. 70/1996 um réttindi og skyldur 
starfsmanna ríkisins höfð til hliðsjónar 
 
 
 

14. gr. 
Áminning 

Ef stjórnandi hefur sýnt í starfi sínu óstundvísi eða aðra vanrækslu, óhlýðni við löglegt boð eða bann 
yfirmanns síns, vankunnáttu eða óvandvirkni í starfi, hefur ekki náð fullnægjandi árangri í starfi, hefur 
verið ölvaður að starfi eða framkoma hans eða afhafnir í því þykja að öðru leyti ósæmilegar, óhæfilegar 
eða ósamrýmanlegar starfinu skal veita honum skriflega áminningu. Gefa skal stjórnanda kost á að tjá 
sig um meintar ávirðingar áður en ákvörðun um áminningu er tekin.  
Áminning skal vera skrifleg. Í áminningu skal tilgreina tilefni hennar og þá afleiðingu að bæti stjórnandi 
ekki ráð sitt verði honum vikið frá störfum. Ber að veita stjórnanda tíma og tækifæri til þess að bæta ráð 
sitt áður en gripið er til uppsagnar.  
 
Um 14. gr.: Borgarstjóri er yfirmaður æðstu stjórnenda Reykjavíkurborgar og hefur umboð til þess að 
veita áminningu sé þess þörf. Í ljósi þess að borgarstjóri er/getur verið kjörinn fulltrúi velti 
starfshópurinn því fyrir sér hvort að skipa þurfi óháða nefnd til þess að rannsaka hvort efni standi til að 
veita stjórnanda áminningu. . 
 
 

15. gr. 
Fyrirvaralaus brottvikning 

Stjórnanda skal víkja úr starfi fyrirvaralaust ef hann hefur verið sviptur með fullnaðardómi rétti til að 
gegna því starfi.  
Stjórnanda skal víkja úr starfi fyrirvaralaust ef hann hefur játað að hafa gerst sekur um refsiverða 
háttsemi, sem ætla má að hefði í för með sér sviptingu réttinda skv. 68. gr. almennra hegningarlaga nr. 
19/1940.  
Stjórnanda skal víkja úr starfi fyrirvaralaust verði hann uppvís að grófu broti í starfi enda valdi viðvera 
hans á vinnustað áframhaldandi skaða fyrir starfsemina, aðra starfsmenn eða viðskiptavini.  
 
Um 15. gr.: Sjá um 14. gr.  Einnig þarf að skoða samþykktir með hliðsjón af þessum tveimur ákvæðum 
(14. og 15. gr.). 
 
 

16. gr. 

Breyting á starfi 
Skylt er stjórnanda að hlíta því að starfssvið hans sé aukið eða því breytt, enda sé það nauðsynlegt vegna 
skipulagsbreytinga eða af öðrum ástæðum. Stjórnandi getur kosið að segja upp starfi sínu vegna slíkra 
breytinga, enda skýri hann borgarstjóra frá því innan eins mánaðar frá því að breytingarnar voru 
tilkynntar honum. 
Flytjist stjórnandi tímabundið í annað starf vegna skipulagsbreytinga, sem er lægra launað en fyrra 
starfið, skal greiða honum launamismuninn þann tíma sem eftir er af ráðningartíma hans í fyrra starfi 
sem stjórnandi, þó aldrei lengur en sem nemur ráðningartíma skv. 3. gr.  
 
Um 16. gr.  
Við endurskoðun þessa ákvæðis var horft til 19. gr. laga nr. 70/1996 og núgildandi reglna um rétttindi 
og skyldur um stjórnendur Reykjavíkurborgar.  
Starfshópurinn fékk það hlutverk að skoða leiðir til að auðvelda stjórnendum að fara úr hlutverki 
stjórnenda og í hlutverk sérfræðinga og skoðaði ákvæðið með hliðsjón af því. Niðurstaða starfshópsins 
var sú að erfitt að ávarpa slíkt í almennum reglum fyrir æðstu stjórnendur og leggur áherslu á að 
Reykjavíkurborg myndi sér stefnu um þetta þar sem sem jafnræðis og samræmis sé gætt.  
 
 

17. gr. 
Starfslok vegna aldurs 

Stjórnandi skal láta af störfum eigi síðar en um næstu mánaðamót eftir að hann hefur náð 70 ára aldri. 
Sé stjórnandi orðinn 65 ára skal ráðningartími hans miðaður við að hann láti af störfum frá og með næstu 
mánaðamótum eftir að hann nær 70 ára að aldri.   
Borgarstjóra er heimilt  að endurráða stjórnanda, sem náð hefur 70 ára aldri og látið hefur af föstu starfi, 
í annað starf á tímavinnukaupi, allt að hálfu starfi, án þess að það hafi áhrif á rétt hans til töku lífeyris.  
 
Um 17. gr.: Ákvæðið byggir á ákvæðum kjarasamninga um sama efni og 33. gr. laga nr. 70/1996 um 
réttindi og skyldur starfsmanna ríkisins.  
Starfshópurinn fékk það hlutverk að skoða leiðir til að auðvelda stjórnendum að fara úr hlutverki 
stjórnenda og í hlutverk sérfræðinga og skoðaði ákvæðið með hliðsjón af því. Niðurstaða starfshópsins 
var sú að erfitt að ávarpa slíkt í almennum reglum fyrir æðstu stjórnendur og leggur áherslu á að 
Reykjavíkurborg myndi sér stefnu um þetta þar sem sem jafnræðis og samræmis sé gætt.  
 
 
 

18. gr. 
Niðurlagning starfs 

Borgarráð skal, að fenginni tillögu borgarstjóra, veita stjórnanda lausn frá störfum við niðurlagningu 
starfs vegna skipulagsbreytinga.  
Skal þá stjórnandi halda óbreyttum launakjörum er starfinu fylgdu í sex mánuði frá því að hann lét af 
starfinu ef hann hefur gegnt því skemur en 15 ár, en ella í tólf mánuði, enda hafi hann þá ekki hafnað 
öðru sambærilegu starfi, óháð því hvort það er á vegum Reykjavíkurborgar eða annars aðila. 
Á meðan fyrrverandi stjórnandi nýtur óskertra launa er honum skylt að starfa áfram, sé þess óskað, og 
veita faglega ráðgjöf eða aðstoð þannig að sem minnst röskun verði á starfseminni á því sviði sem hann 
starfaði.  
Nú tekur stjórnandi, er launagreiðslna nýtur skv. 2.mgr., við starfi í þjónustu Reykjavíkurborgar eða 
annars aðila áður en liðinn er sex eða tólf mánaða tíminn, og skulu þá launagreiðslur samkvæmt þessari 
grein falla niður ef laun er nýja starfinu fylgja eru jöfn eða hærri en þau er hann naut í fyrra starfi. Ef 
launin í nýja starfinu eru lægri skal greiða honum launamismuninn til loka sex eða tólf mánaða 
tímabilsins.  
 
Um 18. gr.: Ákvæðið byggir á núgildandi reglum um sama efni og 34. gr. laga nr. 70/1996 um réttindi 
og skyldur starfsmanna ríkisins. 
 

19. gr. 

Starfslok vegna heilsubrests 
Þegar að stjórnandi hefur verið samfellt frá vinnu vegna veikinda eða slysa launalaust í jafnlangan tíma 
og þann tíma sem hann átti rétt á að halda launum í fjarveru sinni skal borgarráð, að fenginni tillögu frá 
borgarstjóra, veita stjórnanda lausn frá störfum vegna heilsubrests.  
Þetta gildir þó ekki ef læknir vottar að líkur séu til fulls bata innan næstu þriggja mánaða, enda sé honum 
þá veitt lausn að liðnum þessum þremur mánuðum ef hann er enn óvinnufær. Krefjast má vottorðs 
trúnaðarlæknis.  
Ef stjórnandi er leystur frá störfum vegna heilsubrests skal hann halda óbreyttum launakjörum í þrjá 
mánuði. Sama regla gildir um greiðslu til maka látins stjórnanda 
 
Um 19. gr.:  
Ákvæðið byggir á kjarasamningum og 30. gr. laga nr. 70/1996 um réttindi og skyldur starfsmanna 
ríkisins.  
 
 

20. gr. 
Önnur störf 

Hyggist stjórnandi samhliða starfi sínu stofna til atvinnurekstrar, taka sæti í stjórn atvinnufyrirtækis eða 
taka við starfi í þjónustu annars aðila gegn þóknun, ber honum áður að skýra borgarstjóra frá því. Innan 
tveggja vikna skal stjórnanda skýrt frá því, ef áðurnefnd starfsemi telst ósamrýmanleg stöðu hans og 
honum bannað að hafa hana með höndum.  
Rétt er að banna stjórnanda slíka starfsemi, sem í 1. mgr. segir, ef síðar er leitt í ljós, að hún fari ekki 
saman við starf hans í þjónustu borgarinnar.  
 
Um 20. gr.  Ákvæðið byggir á ákvæði núgildandi reglna um sama efni að teknu tilliti til athugasemda 
frá Kjaranefnd. Vakin er athygli á því að ákvæðið felur ekki lengur í sér heimild til að bera synjun 
undir borgarráð. 
 

21. gr. 
Hæfi til þátttöku í meðferð og afgreiðslu einstakra mála. 

Um hæfi stjórnanda til þátttöku í meðferð og afgreiðslu einstakra mála fer eftir þeim reglum er um hæfi 
gilda hjá Reykjavíkurborg sbr. samþykktir um stjórn Reykjavíkurborgar og fundarsköp 
Reykjavíkurborgar nr. 715/2013 með síðari breytingum, sveitarstjórnarlög nr. 138/2011 og 
stjórnsýslulög nr. 37/1993. 
 
Um 21. gr.  Ákvæðið þarfnast ekki skýringa 
 
 
 

22. gr. 
Siðareglur 

Stjórnendur skulu sýna af sér þá háttsemi við störf sín sem skilgreind er í siðareglum starfsmanna 
Reykjavíkurborgar.   

 
22. gr.  Ákvæðið þarfnast ekki skýringa. 

 
 

23. gr. 
Gildistaka og endurskoðun 

Reglur þessar öðlast gildi þann [dags.] og skulu endurskoðaðar á 5 ára fresti eða ef tilefni gefst til.   
 
Um 23. gr. Starfshópurinn telur að reglurnar eigi að vera endurskoðaðar reglulega meðal annars með 
hliðsjón af þróun ákvæða kjarasamninga hvað varðar réttindi og skyldur starfsmanna 
Reykjavíkurborgar og þróunar hjá ríkinu.  
 



KJARANEFND REYKJAVÍKURBORGAR 

 

 

Þorsteinn Gunnarsson 

Borgarritari 

Reykjavík, 6. nóvember 2020 

 

Efni: Umsögn um drög að nýjum reglum um réttindi og skyldur stjórnenda hjá Reykjavíkurborg 

 

Kjaranefnd Reykjavíkur (KNR) fjallaði á fundi sínum þann 4. nóvember 2020 um drög að nýjum reglum um 

réttindi og skyldur stjórnenda hjá Reykjavíkurborg og samþykkti eftirfarandi umsögn sína um drögin:  

KNR telur brýnt að reglum um réttindi og skyldur stjórnenda hjá Reykjavíkurborg og reglum um KNR verði 

breytt með það að leiðarljósi að tryggt verði að meginregla um samningsrétt launþega um kaup og kjör sé 

virt og undanþága frá henni sé ekki víðtækari en nauðsyn ber til. Vísað er nánar til fyrri umsagnar KNR til 

starfshóps um endurskoðun á reglum um réttindi og skyldur stjórnenda og verklagsreglur kjaranefndar 

dags. 11. mars 2019. KNR telur að sú afmörkun sem lögð er til á þeim hópi sem heyra eigi undir reglurnar 

eftir breytingu heppilega og í samræmi við framangreind sjónarmið.  

KNR vill koma því á framfæri að æskilegt væri að bæta við fyrirliggjandi drög ákvæði um heimild til gerðar 

starfslokasamninga við kjaranefndarraðaða stjórnendur borgarinnar, til samræmis við heimild sem komin 

er í kjarasamninga borgarinnar til gerðar starfslokasamninga og nýlegt ákvæði í starfsmannalögum sem 

gilda um starfsmenn ríkisins.  

Þá telur KNR að æskilegt væri að nefndin hefði skýra heimild til að ákvarða það skv. reglunum að ný störf 

verði felld undir nefndina og að störf verði færð frá nefndinni þegar breytingar verða á störfum og skipuriti 

borgarinnar innan þess ramma sem markast af ákvæðum laga um kjarasamninga opinberra starfsmanna 

nr. 74/1986, að fengnum tillögum borgarstjóra.   

Jafnframt að reglurnar geymi heimild fyrir KNR til að setja nánari reglur um útfærslu ákvæða sem varða 

hlunnindi, sjúkrasjóð og fræðslusjóð.  

KNR bendir jafnframt á þá tilhögun sem var við breytingu á lögum um Kjararáð þar sem fjölmörg störf voru 

felld undan ákvæðum laganna sem getur verið heppileg fyrirmynd fyrir borgina varðandi meðferð þeirra 

starfa sem fara undan KNR nái tillagan fram að ganga. Í bráðabirgðaákvæði með lögum nr. 60/2018 um 

brottfall laga um Kjararáð segir: “Þrátt fyrir gildistöku laga þessara skulu allir þeir sem falla undir 

úrskurðarvald kjararáðs halda kjaraákvörðunum þar til ný ákvörðun hefur verið tekin um laun og starfskjör 

þeirra. Hafi ný ákvörðun ekki verið tekin fyrir 1. maí 2019 skulu laun þessara aðila taka breytingum í 

samræmi við hlutfallslega breytingu á meðaltali reglulegra launa ríkisstarfsmanna eins og hún birtist í 

tölum Hagstofu Íslands fyrir næstliðið almanaksár.“ 

 
Virðingarfyllst, 

 
Inga Björg Hjaltadóttir 

Guðbjörg Andrea Jónsdóttir 
Ólafur Darri Andrason 



Umsögn um drög að nýjum reglum um réttindi og skyldur æðstu stjórnenda Reykjavíkurborgar. 

Á fundi 12. október sl. voru kynnt fyrir stjórnendum Reykjavíkurborgar drög að nýjum reglum um um 

réttindi og skyldur æðstu stjórnenda Reykjavíkurborgar ásamt drögum að tillögu borgarstjóra um 

breytt verklag kjaranefndar. Að fundi loknum óskaði borgarritari eftir því að félag stjórnenda hjá 

Reykjavíkurborg (FSR) veitti umsögn um ofangreind gögn. 

Með nýjum regludrögum er fækkað verulega í þeim hópi stjórnenda starfsmanna Reykjavíkurborgar 
sem teljast til æðstu embættismanna Reykjavíkurborgar. Er það í samræmi við tillögur starfshóps þess 
er vann tillögur að reglunum og gerir FSR ekki athugasemdir við það. FSR telur reglurnar í meginatriðum 
vel unnar og taka á flestum atriðum sem máli skipta en hefur þó nokkrar athugasemdir sem vert er að 
geta um.  
 
Þar ber fyrst að nefna að í tillögu borgarstjóra um breytt verklag kjaranefndar er lagt til að verklagi 
hennar verði breytt á þann veg að þeir embættismenn sem heyra nú undir nefndina muni áfram gera 
slíkt nema ósk komi fram um annað. FSR tekur heilshugar undir tillöguna og telur hana nauðsynlega 
svo komist verði hjá óvissu sem annars skapast um launakjör félagsmanna í FSR. Hins vegar telur FSR 
að betur færi á að kveða á um slíkt í reglunum sjálfum, líkt og gert var í lögum 60/2018 um brottfall 
laga 10/2016 um kjararáð þar sem kveðið var á um í bráðabirgðaákvæði að allir þeir sem féllu undir 
úrskurðavald kjararáðs héldu kjaraákvörðunum þar til ný ákvörðun hefði verið tekin um laun og 
starfskjör þeirra. Til að koma í veg fyrir að óvissa ríki um launakjör þeirra stjórnenda sem ekki munu 
heyra undir kjaranefnd Reykjavíkurborgar leggur FSR til að eftirfarandi ákvæðum verði bætt inn í drög 
að reglum um réttindi og skyldur æðstu embættismenn Reykjavíkurborgar:  
 

Ákvæði til bráðabirgða 
Þrátt fyrir gildistöku reglna þessara skulu þeir embættismenn sem heyra nú undir nefndina áfram 
gera slíkt nema ósk komi fram um annað. Um ákvörðun launa þeirra fari eftir verklagsreglum 
kjaranefndar Reykjavíkurborgar, einkum grein 1.3 þar sem kveðið er á um að kjaranefnd skuli 
fylgjast með ákvörðunum karanefndar ríkisins varðandi þau embætti sem höfð eru til viðmiðunar 
við ákvörðun kjara embættismanna Reykjavíkurborgar og tryggja að embættismenn borgarinnar 
njóti sambærilegra hækkana og embættismenn ríksins.  

 
Reglur þessar skulu og gilda um þá embættismenn sem heyra nú undir nefndina þar til ósk kemur 
fram um annað. 

 
Í 4. gr. regludraga á undan ,,kjaranefnd ákvarðar laun og önnur starfskjör…….“  komi fram að kjaranefnd 
starfi í umboði borgarstjóra og hvernig hún skuli skipuð. 
 

Það er margt óljóst varðandi hvað tekur við fyrir þá sem kjósa að fara undan kjaranefnd 

Reykjavíkurborgar og því er nauðsynlegt að þeir sem þess óska hafi rúman tíma til að meta kosti þess 

og galla. Þar getur skipt máli hversu lengi menn hafa starfað, á hvað aldri þeir eru, hvaða félög standa 

til boða og hvaða réttindi og skyldur þau bjóða upp á.  

Að öðru leyti ber að nefna að æskilegt væri að fyrirliggjandi regludrög hefðu að geyma ákvæði um 

heimild til gerðar starfslokasamninga við þá sem undir þau falla, líkt og kveðið er á um í 

kjarasamningum borgarinnar og í nýlegu ákvæði í lögum um réttindi og skyldur starfsmanna ríkisins, 

sbr. 10 tl. 1. mgr. 25. gr. 

 

Félag stjórnenda hjá Reykjavíkurborg 

